
РЕПУБЛИКА МАКЕДОНИЈА

РАБОТНА ВЕРЗИЈА
 ПРЕДЛОГ НА ЗАКОН 

ЗА КООРДИНАЦИЈА НА БЕЗБЕДНОСНО-РАЗУЗНАВАЧКАТА ЗАЕДНИЦА ВО РЕПУБЛИКА МАКЕДОНИЈА

Скопје, декември 2018 година
В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Во насока на обезбедување висок степен на ефикасност и успешно функционирање на безбедносните служби во Република Македонија, како и воспоставување на соодветен механизам за нивна координација согласно стандардите кои претставуваат императив во унапредувањето на безбедносно-разузнавачките системи на современите европски држави, Владата на Република Македонија, на Сто и четвртата седница одржана на 20.11.2019 година, го усвои предлог моделот за реформа на безбедносно-разузнавачкиот систем во Република Македонија и Планот за негово воспоставување.

Утврдениот модел се очекува да ги исполни стандардите и очекувањата содржани во усвоените заклучоци од Советот на Европската унија од 26.06.2018 година, а потврдени од Европскиот совет на 28.06.2018 година, во чии рамки е нагласена важноста да продолжи напредокот во имплементацијата на Итните реформски приоритети и испорачувањето дополнителни одржливи резултати во областа на: правосудството, безбедносните и разузнавачките служби, реформата на јавната администрација и борбата против организираниот криминал и корупција, со цел да се задржи реформскиот контекст во државата.   
Суштината на усвоениот модел се состои во издвојување на Управата за безбедност и контраразузнавање од Министерството за внатрешни работи, односно формирање на нов самостоен орган на државната управа заради обезбедување на внатрешна безбедност на државата и вршење на контраразузнавачки активности, со цел создавање реформирана, професионална, независна и отчетна институција. Воспоставувањето на новиот самостоен и независен орган имплицира донесување на посебен закон со кој ќе се уреди неговата надлежност, раководење, организирање, финансирање и контрола.

Воедно, моделот за реформа на безбедносно-разузнавачкиот систем во Република Македонија ја наметнува и потребата за воспоставување соодветна координација на безбедносно-разузнавачките служби во државата, преку соодветни законски решенија, со кои ќе се утврди механизам чија имплементација ќе овозможи надминување на слабостите и недоследностите детектирани како суштински проблем во досегашното функционирање на безбедносно-разузнавачките служби. 
За таа цел, се предлага донесување на посебен Закон за координација на безбедносно-разузнавачката заедница во Република Македонија, во чии рамки се уредени целта на координацијата, формирање на посебно тело за координација на безбедносно-разузнавачката заедница со точно утврдени надлежности, состав, начин на работа и донесување на одлуки, како и конкретни аспекти од неговата работа односно обврските што безбедносно-разузнавачката заедница ги има кон наведеното тело. 
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН
Предлогот на закон за координација на безбедносно-разузнавачката заедница во Република Македонија произлегува од усвоените заклучоци од Советот на Европската унија од 26.06.2018 година, а потврдени од Европскиот совет на 28.06.2018 година, во чии рамки е нагласена важноста да продолжи напредокот во имплементацијата на Итните реформски приоритети и испорачувањето дополнителни одржливи резултати во областа на: правосудството, безбедносните и разузнавачките служби, реформата на јавната админситрација и борбата против организираниот криминал и корупција.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Предлогот на законот предизвикува финансиски импликации за кои финансиски средства ќе се обезбедат од Буџетот на Република Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Финансиските средства потребни за спроведување на Законот за Оперативно-техничка агенција ќе се обезбедат од Буџетот на Република Македонија.

V. ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ
Донесувањето на предложениот закон не имплицира дополнителни прописи за негова практична имплементација. 
ПРЕДЛОГ НА ЗАКОН 
ЗА КООРДИНАЦИЈА НА БЕЗБЕДНОСНО-РАЗУЗНАВАЧКАТА ЗАЕДНИЦА ВО РЕПУБЛИКА МАКЕДОНИЈА
I. ОПШТИ ОДРЕДБИ

Предмет

  Член 1
Со овој закон се уредува координацијата на безбедносно- разузнавачката заедница во Република Македонија.
Цел на координацијата на безбедносно-разузнавачката заедница

Член 2

Цел на координацијата на безбедносно-разузнавачката заедница во Република Македонија е воспоставување на механизам за навремено и сеопфатно справување со безбедносни ризици и степенување на нивото на закани по националната безбедност. 

II. СОВЕТ ЗА КООРДИНАЦИЈА НА БЕЗБЕДНОСНО-РАЗУЗНАВАЧКАТА 
ЗАЕДНИЦА

Формирање на Совет за координација на безбедносно-разузнавачката заедница




Член 3

 За целите на координација на безбедносно-разузнавачката заедница согласно одредбите од овој закон, се формира Совет за координација на безбедносно-разузнавачката заедница (во натамошниот текст: Советот).

Надлежност на Советот

Член 4
Советот ги врши следните работи:

· ја координира безбедносно-разузнавачката заедница;

· утврдува приоритети и носи одлуки во врска со прашања од 

националната безбедност;

· разгледува прашања од областа на националната безбедност;
· ја координира соработката меѓу органите надлежни за 

безбедноста и нивната соработка со други државни органи; 

· предлага мерки за унапредување на националната безбедност;
· ја координира работата меѓу различни министерства и 
државни органи и институции во врска со прашања од интерес на националната безбедност;
-го одредува нивото на безбедносна закана согласно меѓународните
стандарди;
· врши и други работи.




Состав на Советот
Член 5
(1) Советот го сочинуваат следните членови:

- претседателот на Владата на Република Македонија;

- министерот за внатрешни работи;
- министерот за одбрана;
- министерот за надворешни работи;
- министерот за финансии;
- директорот на Агенцијата за внатрешно разузнавање;
- директорот на Агенцијата за разузнавање и

- раководителот на Сектор-Служба за воена безбедност и разузнавање.

(2) Со Советот за координација претседава претедателот на Владата на Република Македонија

(3) На иницијатива на претседателот на Владата на Република Македонија или на член на Советот, на седниците на Советот може да учествуваат и функционери кои раководат со други органи на државната управа односно државни органи и институции, како и експерти за прашања од надлежност на Советот, без право на глас.
Начин на работа на Советот за координација

Член 6
(1) Советот работи на седници.

(2) Седниците на Советот се одржуваат по потреба, а најмалку еднаш во период од три месеци. 
Донесување одлуки
Член 7
(1) Советот носи одлуки врз основа на различни податоци и 
информации по одредени безбедносни прашања доставени од страна на безбедносно-разузнавачката заедница.

(2) Советот одлучува со консензус.
III. ЗАЕДНИЧКИ АНАЛИТИЧКИ ТИМОВИ

Формирање на заеднички аналитички тимови 





Член 8

Советот по потреба може да даде насоки во рамки на безбедносно-разузнавачката заедница да се формираат заеднички аналитички тимови, со цел вмрежување на податоците и информациите за одредени безбедносни прашања. 
IV. ОБВРСКИ НА БЕЗБЕДНОСНО-РАЗУЗНАВАЧКАТА ЗАЕДНИЦА 

Обврски за соработка со Советот
Член 9
Органите на државната управа, државните органи и институции се должни да соработуваат со Советот по прашања од националната безбедност на државата. 
V. ЗАВРШНА ОДРЕДБА
Завршна одредба

Член 10
Овој закон влегува во сила осмиот ден од денот на објавувањето во „Службен весник на Република Македонија“, а ќе отпочне да се применува од 1 јуни 2019 година.
О Б Р А З Л О Ж Е Н И Е

I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Поаѓајќи од заложбите за обезбедување висок степен на ефикасност и успешно функционирање на безбедносните служби во Република Македонија, како и воспоставување на соодветен механизам за нивна координација согласно стандардите кои претставуваат императив во унапредувањето на безбедносно-разузнавачките системи на современите европски држави, Владата на Република Македонија, на Сто и четвртата седница одржана на 20.11.2019 година, го усвои предлог моделот за реформа на безбедносно-разузнавачкиот систем во Република Македонија и Планот за негово воспоставување.

Со утврдениот модел се очекува исполнување на стандардите и очекувањата содржани во усвоените заклучоци од Советот на Европската унија од 26.06.2018 година, а потврдени од Европскиот совет на 28.06.2018 година, во чии рамки е нагласена важноста да продолжи напредокот во имплементацијата на Итните реформски приоритети и испорачувањето дополнителни одржливи резултати во областа на: правосудството, безбедносните и разузнавачките служби, реформата на јавната администрација и борбата против организираниот криминал и корупција, со цел да се задржи реформскиот контекст во државата.   

Со усвоениот модел се предвидува издвојување на Управата за безбедност и контраразузнавање од Министерството за внатрешни работи, односно формирање на нов самостоен орган на државната управа заради обезбедување на внатрешна безбедност на државата и вршење на контраразузнавачки активности, со цел создавање реформирана, професионална, независна и отчетна институција. Воспоставувањето на новиот самостоен и независен орган налага донесување на посебен закон со кој ќе се уреди неговата надлежност, раководење, организирање, финансирање и контрола.

Воедно, воспоставувањето на моделот за реформа на безбедносно-разузнавачкиот систем во Република Македонија ја наметнува и потребата за предвидување соодветна координација на безбедносно-разузнавачките служби во државата, преку конкретни законски решенија, врз чија основа ќе се утврди механизам што ќе овозможи надминување на слабостите и недоследностите детектирани како суштински проблем во досегашното функционирање на безбедносно-разузнавачките служби. 
За таа цел, со Предлогот на закон за координација на безбедносно-разузнавачката заедница во Република Македонија се уредува целта на координацијата, формирање на посебно тело за координација на безбедносно-разузнавачката заедница – Совет за координација на безбедносно-разузнавачката заедница, со точно утврдени надлежности, состав, начин на работа, донесување на одлуки, како и конкретни аспекти од неговата работа односно обврските што безбедносно-разузнавачката заедница ги има кон Советот.
Содржински, предложениот закон е поделен во пет глави: општи одредби, Совет за координација на безбдносно-разузнавачката заедница, заеднички аналитички тимови, обврски на безбедносно-разузнавачката заедница и завршна одредба. 
Во Главата ,,I. ОПШТИ ОДРЕДБИ“, во членот 1 од предложениот закон, е утврден предметот на уредување на Законот за координација на безбедносно-разузнавачката заедница. Во овие рамки, се уредува и целта на координацијата на безбедносно-разузнавачката заедница во Република Македонија, која се состои во воспоставување на механизам за навремено и сеопфатно справување со безбедносни ризици и степенување на нивото на закани по националната безбедност (член 2). 
Во Главата ,,II. СОВЕТ ЗА КООРДИНАЦИЈА НА БЕЗБЕДНОСНО-РАЗУЗНАВАЧКАТА ЗАЕДНИЦА“, се предвидува формирање на Совет за координација на безбедносно-разузнавачката заедница, во чија надлежност спаѓаат следните работи: координација на безбедносно-разузнавачката заедница; утврдување приоритети и носење одлуки во врска со прашања од националната безбедност; разгледување прашања од областа на националната безбедност; координација на соработката меѓу органите надлежни за безбедноста и нивната соработка со други државни органи; предлагање мерки за унапредување на националната безбедност; координација на работата меѓу различни министерства и државни органи и институции во врска со прашања од интерес на националната безбедност; одредуваање на нивото на безбедносна закана согласно меѓународните стандарди и дриго работи (членови 3 и 4).


Во овој контекст, со членот 5 од предложениот закон, се утврдува составот на Советот, на начин што се предлага ова тело да го сочинуваат: 
- претседателот на Владата на Република Македонија;

- министерот за внатрешни работи;

- министерот за одбрана;

- министерот за надворешни работи;

- министерот за финансии;
- директорот на Агенцијата за внатрешно разузнавање;

- директорот на Агенцијата за разузнавање и

- раководителот на Сектор-Служба за воена безбедност и разузнавање.

Истиот член, предвидува дека со Советот за координација претседава претедателот на Владата на Република Македонија, а на иницијатива на претседателот на Владата на Република Македонија или на член на Советот, на седниците на Советот може да учествуваат и функционери кои раководат со други органи на државната управа односно државни органи и институции, како и експерти за прашања од надлежност на Советот, без право на глас.


Во однос на начинот на работа и донесувањето на одлуки на Советот за координација, со членовите 6 и 7 од предложениот закон е предвидено дека Советот работи на седници кои се одржуваат по потреба, а најмалку еднаш во период од три месеци. Одлуки на Советот за координација се донесуваат врз основа на различни податоци и информации по одредени безбедносни прашања доставени од страна на безбедносно-разузнавачката заедница, а Советот одлучува со консензус.
Во третата глава од предложениот закон, со членот 8 се предвидува  можност за формирање на заеднички аналитички тимови и тоа на начин што Советот по потреба може да даде насоки во рамки на безбедносно-разузнавачката заедница да се формираат заеднички аналитички тимови, со цел вмрежување на податоците и информациите за одредени безбедносни прашања. 
Главата ,,IV. ОБВРСКИ НА БЕЗБЕДНОСНО-РАЗУЗНАВАЧКАТА ЗАЕДНИЦА“ содржи одредба со која се предвидува должност за органите на државната управа, државните органи и институции да соработуваат со Советот за координација, по прашања од националната безбедност на државата (член 9). 
Во Главата ,,V.ЗАВРШНА ОДРЕДБА“ е содржана одредбата на членот 10 од предложениот закон, со кој се предвидува неговото влегување во сила осмиот ден од денот на објавувањето во „Службен весник на Република Македонија“, како и неговата одложна примена од 1 јуни 2019 година.
II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во Предлогот на закон за координација на безбедносно-разузнавачката заедница во Република Македонија имаат за цел стандардите и очекувањата содржани во усвоените заклучоци од Советот на Европската унија од 26.06.2018 година, а потврдени од Европскиот совет на 28.06.2018 година, во чии рамки е нагласена важноста да продолжи напредокот во имплементацијата на Итните реформски приоритети и испорачувањето дополнителни одржливи резултати во областа на: правосудството, безбедносните и разузнавачките служби, реформата на јавната администрација и борбата против организираниот криминал и корупција, со цел да се задржи реформскиот контекст во државата.
III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА
Со усвојување на предложениот закон ќе се овозможи обезбедување висок тепен на ефикасност и успешно функционирање на безбедносните служби во Република Македонија, преку воспоставување на соодветен механизам за нивна координација согласно стандардите кои претставуваат императив во унапредувањето на безбедносно-разузнавачките системи на современите европски држави.

IV. ТЕЗИ НА ПОДЗАКОНСКИ АКТИ КОИ ПРОИЗЛЕГУВААТ ОД ЗАКОНОТ
Донесувањето на Предлогот на Законот за координација на безбедносно-разузнавачката заедница во Република Македонија не имплицира донесување на нови подзаконски акти за негова практична имплементација. 

